
CARLOS VALERIO - COSTA RICAKO ARARTEKOAREN ABOKATUA 

«Analisi genetikoak egin izan dituzte ezkutuan indigenen odolarekin» 

Aborigenei baliabide genetikoak lapurtu izan dizkietela esan du Carlos Valeriok, baina egun ez dela halakorik egiten dio; zer ikertu nahi den azaldu behar zaiela esan du, eta hori erronka handia dela 
AINARA ARGOITIA - LEIOA 

Carlos Valerio Costa Ricako Arartekoaren abokatua eta gizakiekin egiten diren ikerketa saioetarako etika batzordeko kidea da. Taldearen onespena, herri indigenetan giza jatorriko baliabide genetikoak eskuratzeko izenburuko hitzaldia eman zuen herenegun, Leioan, Zientzia eta Teknologia Fakultatean. Hitzaldia amaitu ostean, tarte bat hartu zuen gure galderei erantzuteko. 

Gobernuz kanpoko erakundeek salatu dute indigenei lapurtutako material genetikoarekin irabazi handiak lortzen ari direla multinazionalak. Zer dakizu horren inguruan? 

Hala izan zen urte askoan. Kolonbian, Panaman eta Ameriketako Estatu Batuetan gertatu dira kasurik larrienak. Baimenik eskatu gabe, analisi genetikoak egin izan dizkiete, ustez gaitz jakin batzuen kausak argitzeko. 

Zer esan nahi duzu, orain ez dituztela egiten? 

Ez dut uste egiten dituztenik. Garai batean egin zituzten, eta asko. Zertarako ziren esan gabe egin zizkieten analisiak. Askotan, Estatuaren oniritzia baino ez zuen behar ikertzaileak lanean hasteko. Orain urte batzuk, Mexikoko bioaniztasuna aztertzeko ikerketa bat hasi zuen zientzialari talde batek indigenen lurretan. Indigenei, baina, ez zieten inolako argibiderik eman. Edozelan ere, gauza larriagoak ere egin dituzte. 

Adibidez? 

Estatu Batuetan, odol laginak hartu zizkieten indigenei, ohiko osasun azterketa bat egiteko behar zituztela esanda. Baina odol harekin analisi genetikoak egin zituzten ezkutuan. Gogorra da esatea, baina indiar batzuk patentatu ere egin zituzten. Haietako emakume batek loditasunaren kontrako genea zuela esan izan zuten, esaterako, eta patentatu egin zuten. 
Betetzen den edo ez, agintariek baimena eskatu behar diete indigenei, haiei eragingo dien zerbait egin behar duten aldiro. 

Bai, noski. Lanaren Nazioarteko Erakundearen hitzarmena sinatu zuten munduko herrialde eta estatuak behartuta daude horretara. Hala agintzen du seigarren artikuluak. Artikulu horren arabera, galdeketa hori Estatuak egin behar du. Estatu Batuetan, bestalde, Gobernua ez ezik, ikertzaileak eta ikerketa hori diruz lagundu duten erakundeak ere derrigortuta daude galdeketak egitera. 
Galdeketaz ari zara. Baimen eskaera eta galdeketa bi gauza direla esan duzu hitzaldian. Zer da bata eta zer bestea? 
Nire ustez, ezberdinak dira. Edozein ikerketa abiatu aurretik, zer ikertu nahi dugun eta zertarako ikertu nahi dugun azaldu behar diegu gurekin kolaboratuko dutenei. Eskura dugun informazio guztia eman behar diegu, eta gero haiek erabakiko dute parte hartu edo ez. Ados badaude, agiri bat sinatuko dute eta kito. Herrialde indigena askotan, baina, baimen eskaera horiek ez dute zentzurik. Hara joan eta trabak topatzen dituzu: hizkuntza, kultura... Horrek eskema guztiak apurtzen dizkio ikertzaileari. Hitz batzuk ezin dira itzuli indigenen hizkuntzetara. Hizkuntza horietako askotan ez dago gene, genetika eta plazeboa esateko berbarik, esaterako. 

Traba ugari daudela eta baimena eskatzea ia ezinezkoa dela diozu. Norbaitek pentsatuko du ezkutuan jardun zuten ikertzaile haiek bazutela zuribide bat. 

Hori pentsatu duena oker dabil. Esan nahi dut ohiko baimena eskatzea zaila dela. Horrek ez du esan nahi ez dela baimenik eskatu behar. Esan nahi dut indigenek euren artean komunikatzeko erabiltzen dituzten bitartekoak erabili behar dituela ikertzaileak, haiekin harremanetan jartzeko. Herri indigena gehienetan buruzagi bat izaten da, eta batzuetan hura da herritar denengana iristeko bidea. Horregatik, baimen eskaera baino egokiagoa iruditzen zaizkit herri kontsulta eta galdeketa terminoak. 

Nahikoa al da ordezkari baten onespena izatea talde horretako denei probak egiteko? Azken erabakia ez al da pertsonala izan behar beti? 

Legea ez da batere argia. Batzuen ustez, biek onetsi behar dute: taldeko ordezkariak eta norbanakoak. Beste batzuen, ustez, berriz, nahikoa da bigarrenak onestea, lanean hasteko. Nik uste dut bien oniritzia behar duela ikertzaileak. Edozelan ere, taldeko kideren bat bere ordezkariak agindu duenarekin bat ez badator, lehentasuna hari eman behar zaio eta ez ordezkariari. 

Zeintzuk ezaugarri izan behar dituzte galdeketa onek? 
Aldez aurretikoak izan behar dira, eta argiak. Informazioa erraz ulertzeko moduan eman behar da, eta ez da ezer ezkutatu behar. Fede onez egin behar da eta ikerketaren arduradunek finantzatu behar dute beti. Beste kontu bat: indigenen kultura eta giza balioak errespetatzen direla bermatu behar da beti. 
Ikertzeak zer esan nahi duen erakutsi behar zaiela esan duzu. 

Ikerketa, osasuna, genetika... zer diren erakutsi behar diegu. Horrek ez du esan nahi, baina, kolonizazio modu berri bat garatu behar denik. Hori ez. Baina, eurei hartutako odol analisiekin zer egingo den jakin behar dute. Bestalde, garatzeko bidean diren herrialdeek argi izan behar dute gutxiengo horien borondatea errespetatu behar dutela, nahiz gogokoa ez izan. 

